
Potreba  za  odgovornim
političkim rukovodstvom
OHR prati izvještavanje o komentarima koje je premijer Dodik
nedavno dao na temu referenduma, samoopredjeljenja kao i o
drugim pitanjima. 

Važno je da se u vezi s ovim pitanjem izbjegne bilo kakva
konfuzija. Pravna situacija je jasna. Republika Srpska, kao
jedan od entiteta u okviru države, nema jurisdikciju koja bi
joj omogućila da organizira referendum o otcijepljenju. Tako
nešto bi predstavljalo kršenje Ustava Bosne i Hercegovine i
Dejtonskog mirovnog sporazuma.

Međunarodna zajednica neće dozvoliti ugrožavanje suvereniteta
i teritorijalnog integriteta Bosne i Hercegovine. Kao što je i
visoki  predstavnik  ranije  jasno  rekao,  spreman  je  bez
oklijevanja upotrijebiti Bonske ovlasti ukoliko bi to bilo
potrebno da se očuva mir i stabilnost.

Bosna i Hercegovina se ne dovodi u pitanje – ni sada, ni
ubuduće.  Međutim,  ovdje  se  radi  o  sposobnosti  BiH  da
funkcionira  i  osigura  pristojan  životni  standard  za  svoje
građane.

Moguće su samo dvije opcije. Prva je realizirati planirane
reforme i ispuniti druge postavljene uslove za približavanje
Evropskoj uniji i NATO-u, koji će joj omogućiti članstvo u
ovim  institucijama.  Ove  reforme  će  vremenom  osigurati
otvaranje  novih  radnih  mjesta  i  vladavinu  prava.

Druga  je  ne  provesti  reformu.  U  tom  slučaju  će  doći  do
stagnacije.

Treće opcije nema. Uzaludne rasprave o referendumu doprinose
nesigurnosti  i  nestabilnosti  u  vrijeme  kada  je  Bosni  i

Hercegovini  potrebna  sigurnost  –  sigurnost  da  se  reforme
provode.

Kao i građani Bosne i Hercegovine i međunarodna zajednica
očekuje konkretne rezultate u narednih sto dana. Ove reforme
će vremenom Bosnu i Hercegovinu i njene građane dovesti do
željene destinacije – do sigurnosti i prosperiteta osiguranih
članstvom u euroatlanskoj porodici.


